
Ajunaarnersuarnik ajunaarnersuartulluunniit ittunik pisoqartillugu 

iliuuseqapallattarnermut upalunaarsimanerup kommuninit 

akisussaaffigineqarnerata pitsaaqutaanik pitsaanngequtaanillu UKA2018-imut 

Naalakkersuisut nassuiaasiornissamik peqquneqarnissaannut Inatsisartuni 

aalajangiiffigisassatut siunnersuut.  
(Inatsisartunut ilaasortaq Bendt B. Kristiansen, Inuit Ataqatigiit) 

 

 

Akissuteqaat  

(Naalakkersuisut Siulittaasuat) 

 

 

Siullermeerneqarnera  

Inatsisartunut ilaasortaq Bendt B. Kristiansen siunnersuuteqarneranut Naalakkersuisut qutsavigaat. 

 

Aallarniutigalugu upalungaarsimasut aasap ingerlanerani misigisatsinnik alianartumik pisoqarneranut 

atatillugu suliaannut Naalakkersuisut qutsavigerusuppaat. Taamatuttaaq upalungaarsimasut ullut 

tamarluinnaasa innuttaasut toqqissisimanissaat qulakkeerniarlugu suliaqartarnerannut Naalakkersuisut 

qutsavigissavaat. Upalungaarsimasut inuiaqatigiinni pingaarutilimmik inissisimapput, taamaattumillu 

aamma suliassanut suliarisartagassaattut inuiaqatigiinni naatsorsuutigisatsinnut 

piareersimalluinnarnissaat pingaaruteqarpoq. 

 

Najukkami annaassiniarnermut upalungaarsimasunik patajaatsunik peqarnissap pingaaruteqarnera 

Nuugaatsiami Illorsuarnilu ajunaarnersuaqarnerata nalaani takuarput. Annaassiniarnermut 

upalungaarsimasut oqartussat allat suleqatigalugit innuttaasunut kalluarneqartunut 

annertoorujussuarmik iliuuseqartut.  

 

Upalungaarsimanerup maannakkut aaqqissuussaanerani pitsaaqutaasut pitsaanngequtaasullu kiisalu 

atortussat upalungaarsimasut ajunaarnersuaqartillugu allanillu pisoqartillugu sulinerminni 

atugassarisaasa qulaajaavigineqarnissaat pillugu siunnersuut Naalakkersuisut iluaraat. 

Upalungaarsimaneq ullumikkut kommunip akisussaaffigaa, kisianni upalungaarsimasut – kikkunnut 

tamanut iluaqutaasumik - qanoq pitsaanerpaamik aaqqissuussaasinnaanersut misissueqqissaarnissaq 

Naalakkersuisut ammaffigaat.  

 

Nassuiaat upalungaarsimanerup kommunini inissisimanerani pitsaaqutaasut pitsaanngequtaasullu, 

kiisalu upalungaarsimanermut atortussat suut pisariaqartivinneqarnersut, nassuiaammi 

ilaatinneqartariaqartut pillugu siunnersuuteqartup isummersornerat Naalakkersuisut taamaalillutik 

isumaqatigaat. Ilanngullugu pisariaqartumik aserfallatsaaliuisoqartarnersoq, atortunik nutaanik 

pisisoqartarnersoq aammalu upalungaarsimasut sungiusartinneqartarnersut, aamma misissuinermi 

misissorneqartariaqarpoq.    

 

Taamatut oqaaseqarlunga Naalakkersuisut sinnerlugit siunnersuut akuerineqassasoq inassutigaara. 

 

 


